
PEMBERITAHUAN PERTANYAAN DEWAN NEGARA
MESYUARAT KETIGA, PENGGAL KETIGA,
PARLIMEN KELIMA BELAS TAHUN 2024

PERTANYAAN : LISAN

DARIPADA : SENATOR DATO' SIVARAJ A/L CHANDRAN
TARIKH : 10 DISEMBER 2024 (SELASA)
SOALAN

Senator Dato' Sivaraj A/L Chandran minta MENTERI
PENGANGKUTAN menyatakan apakah asas Kementerian untuk
menghentikan penggunaan Kenderaan Gas Asli (NGV) mulai Julai tahun
2025 serta apakah strategi Kementerian untuk membantu industri dan
pengguna NGV beralih kepada alternatif tenaga hijau yang lain dan
adakah terdapat inisiatif bagi memantau kesan pengurangan karbon
akibat daripada langkah ini.

JAWAPAN
Tuan Yang di-Pertua,

1.  Seperti Ahli Yang Berhormat sedia maklum, Mesyuarat Jemaah
Menteri pada 2 Oktober 2024 telah memutuskan bahawa mana-mana
kenderaan motor yang dikuasakan dengan bahan api NGV tidak lagi
dibenarkan untuk didaftar atau dilesenkan bagi kegunaan di atas jalan
raya mulai 1 Julai 2025. Keputusan untuk menghentikan penggunaan
kenderaan NGV ini adalah atas dasar keselamatan kepada orang ramai.

2. Hal ini kerana berdasarkan rekod, tempoh kemuncak bagi
pengubahsuaian dan pemasangan kit kenderaan NGV adalah di antara
tahun 1995 sehingga 2014. Tempoh ini memberi indikasi bahawa
keseluruhan kenderaan NGV pada hari ini telah berada dalam fasa akhir
hayat tangki NGV dan perlu diganti. Tangki-tangki NGV di dalam
kenderaan sebenarnya mempunyai had tempoh penggunaan selamat
dalam lingkungan 15 tahun, dan sekiranya tidak diganti, ianya tidak
selamat digunakan dan akan gagal berfungsi pada bila-bila masa sahaja
yang boleh mendatangkan bahaya kecederaan, kematian dan kerosakan
harta benda yang dahsyat.

3. Kementerian Pengangkutan (MOT) dan PETRONAS amat
mengambil berat dan komited memastikan keselamatan pengguna
kenderaan bahan api ini sentiasa terjamin. Hal ini kerana sebarang
kemalangan yang berlaku, tidak kira sama ada melibatkan kematian,
kecederaan atau kerosakan harta benda, akan memberi impak negatif
yang amat besar bukan sahaja kepada mangsa, tetapi juga kepada pihak
Kerajaan kerana tidak mengambil langkah intervensi lebih awal walaupun
telah menyedari akan risiko-risiko keselamatan susulan kepada
penggunaan berterusan kenderaan NGV di Malaysia.

4.  Walaupun terdapat kebimbangan bagi sesetengah pihak berkenaan
dengan impak negatif terhadap alam sekitar susulan daripada
pemberhentian kenderaan NGV, MOT berpandangan bahawa
penggunaan bahan bakar berasaskan NGV kini tidak lagi dilihat mesra
alam dan sewajarnya digantikan kepada sumber alternatif yang lebih hijau

ke arah menyokong dasar peralihan tenaga negara di bawah kerangka
National Energy Transition Roadmap 2050 (NETR 2050).

5. Kenderaan NGV tidak diklasifikasikan sebagai kenderaan cekap
tenaga (EEV) secara automatik, sebaliknya NGV perlu memenunhi
keperluan tahap penggunaan tenaga yang efisien seperti ketetapan EEV,
sama seperti bagi kenderaan pembakaran dalam (internal combustion
engine - ICE). Dari segi perkembangan teknologi juga, piawaian
pelepasan ekzos NGV pula hanya di peringkat Euro 3 dan telah diatasi
dengan teknologi baharu yang lebih bersih melalui bahan-bahan api yang
mencapai piawaian Euro 4 dan Euro 5. Kerajaan juga akan meluaskan
penggunaan Euro 6 seawal tahun 2027 sebagai salah satu langkah
mobiliti hijau seperti dihasratkan dalam National Energy Transition
Roadmap (NETR).

6.  Sehubungan itu, MOT kini lebih menekankan kepada penggunaan
kenderaan teknologi baharu dan rendah karbon seperti kenderaan
elektrik (Electric Vehicles - EV), kenderaan hybrid dan kenderaan cekap
tenaga (Energy Efficient Vehicles - EEV) yang mana akan menjadi
penyelesaian alternatif yang lebih baik berbanding dengan penggunaan
kenderaan NGV. Kenderaan ini bukan sahaja dapat memastikan
pelepasan yang lebih bersih dan selamat, tetapi juga menjimatkan tenaga
dan menyokong kelestarian alam sekitar, seiring dengan dasar-dasar
semasa Kerajaan dalam usaha untuk meningkatkan penggunaan mobiliti
hijau.

7. Dalam pada itu, Kementerian Sumber Asli dan Kelestarian Alam
(NRES) dengan kerjasama MOT melalui agensinya Jabatan
Pengangkutan Jalan (JPJ) dan Malaysian Institute of Raod Safety
Reasearch (MIROS) sedang membangunkan Sistem Pengukuran Gas
Rumah Kaca Dari Kenderaan Bermotor Di Peringkat Kebangsaan yang
bertujuan untuk menambahbaik pelaporan inventori Greenhouse Gases
(GHG) sektor pengangkutan darat. Tempoh pelaksanaan projek ini
bermula tahun pada 2022 dan dijangka tamat pada tahun 2025. Projek ini
juga adalah sejajar dengan Dasar Pengangkutan Negara (DPN) (2019-
2030) melalui Teras Dasar DPN yang keempat iaitu melangkah maju ke

arah ekosistem pengangkutan hijau melalui pengukuhan tadbir urus bagi
menyokong tindakan-tindakan mitigasi perubahan iklim.

Sekian, terima kasih.



